
Terima kasih saudara pengacara majlis.

SALUTASI SEWAJARNYA

Assalamualaikum Warahmatullahi Wabarakatuh dan Salam

Sejahtera.
MUKADIMAH

Layar berlabuh di Tanah Suci,
Burung terbang mengiring doa.
Jemaah haji menuju llahi,

Mencari redha penuh makna.

1.  Setinggi-tinggi kesyukuran kita panjatkan ke hadrat Allah
SWT kerana dengan limpah rahmat dan kasih sayang-Nya,
kita semua dapat berhimpun dalam satu majlis yang bukan
sekadar majlis biasa, tetapi majlis yang meraikan tetamu-

tetamu Allah.

2. Dan saya nak kita semua sedar satu perkara, bukan semua
orang yang mendaftar akan dipanggil, bukan semua yang
menunggu akan dijemput. Tetapi, tuan-tuan dan puan-puan
di hadapan saya hari ini adalah insan-insan yang dipilih
oleh Allah SWT.



Hadirin yang dirahmati Allah,

3.

Perjalanan haji ini bukan perjalanan biasa. la bukan
sekadar naik kapal terbang, bukan sekadar pakai ihram,
bukan sekadar melontar jamrah, tetapi ia adalah perjalanan

yang akan mengubah siapa kita selama-lamanya.

Ramai orang balik dari haji tetapi tidak semua pulang
sebagai Haji yang Mabrur dan sebab itu Badan Ugama dan
Kebajikan MARA (BUKM) mengambil satu langkah yang
sangat  besar, bukan  sekadar hantar tetapi

mempersiapkan.

Saya ingin merakamkan setinggi-tinggi tahniah kepada
pihak Badan Ugama dan Kebajikan MARA (BUKM) kerana
menganjurkan Kursus Haji ini. Kursus haji ini bukan

program biasa.

la bukan sekadar ceramabh tetapi latihan dan pembentukan
hati sebagai persediaan menuju Allah. Kalau setakat tahu

teori, ramai yang tahu. Tetapi untuk benar-benar faham, itu

memerlukan bimbingan, kesungguhan dan keikhlasan.



Hadirin sekalian,

7.

Saya difahamkan kursus ini bukan sahaja memberi
pendedahan tentang rukun dan wajib haji, tetapi turut
membimbing peserta dari segi mental, fizikal, spiritual dan

inilah yang kita perlukan!

Kerana di Tanah Suci nanti, kita tidak diuji dengan
kesenangan, kita akan diuji dengan kesesakan, dengan
kepanasan, dengan keletihan dan kadang-kadang dengan

emosi kita sendiri.

Di sinilah saya ingin tegaskan, MARA bukan hanya
melahirkan tenaga kerja. MARA bukan hanya melahirkan
graduan, tetapi MARA ingin melahirkan manusia. Manusia
yang ada ilmu, manusia yang ada kemahiran dan paling

penting, manusia yang kenal Tuhan.

Para bakal jemaah haji yang saya raikan,

10.

Hari ini, saya tidak mahu bercakap panjang... tetapi saya
ingin tinggalkan tiga perkara, tiga perkara sahaja, yang
saya harap tuan-tuan dan puan-puan akan bawa bersama

sampai ke Tanah Suci.



Pertama — ILMU

11.

12.

13.

Pergilah dengan ilmu. Jangan sekadar ikut orang. Jangan
sekadar tengok dan tiru. Haji ini bukan sekadar perjalanan
fizikal, tetapi perjalanan ibadah yang sangat terperinci. Ada
rukun, ada wajib. Ada perkara yang membatalkan dan ada

perkara yang perlu dijaga setiap masa.

Kalau kita tidak faham, kita akan mudah keliru. Bila keliru,
kita akan rasa gelisah. Dan bila gelisah, ibadah kita jadi
tidak tenang. Sebab itu, tuan-tuan dan puan-puan, ambil
peluang ini untuk betul-betul faham, kenapa kita tawaf?

Kenapa kita sa’ie? Kenapa kita wukuf di Arafah?

Bila kita tahu makna di sebalik setiap ibadah, kita tidak lagi
buat kerana terpaksa, tetapi kita buat dengan penuh
kesedaran dan penghayatan. Ingatlah tuan puan, iimu
bukan sekadar untuk lulus kursus haji tetapi untuk
memastikan setiap langkah kita di Tanah Suci bernilai di
sisi Allah SWT.

Kedua — NIAT

14.

Perbetulkan niat kita. Ini perkara paling halus tetapi paling
berat. Kadang-kadang kita tidak sedar, niat kita boleh
tersasar sedikit demi sedikit. Pergi haji bukan untuk
gelaran, bukan untuk dipanggil “Tuan Haji” atau “Puan
Hajah” dan bukan untuk dihormati manusia tetapi semata-
mata kerana Allah SWT.



15.

16.

Setiap langkah kita, setiap peluh kita, setiap pengorbanan
kita, biarlah semuanya kerana Allah. Kerana di Tanah Suci
nanti, tiada siapa kenal kita. Tiada siapa tahu siapa kita.

Yang ada hanyalah kita dan hubungan kita dengan Allah.

Dan ingat, Allah tidak melihat sejauh mana kita berjalan.
Allah tidak melihat berapa banyak duit yang kita belanja
tetapi Allah melihat seikhlas mana hati kita datang sebagai
tetamu-Nya. Kalau niat kita betul, walaupun ibadah kita

sederhana, nilainya besar di sisi Allah.

Ketiga — AKHLAK

17.

18.

19.

Ini yang paling mencabar tetapi inilah yang paling
membezakan kita. Di Tanah Suci nanti, jutaan manusia dari
seluruh dunia akan berkumpul. Bahasa berbeza, budaya

berbeza, cara berfikir juga berbeza.

Akan ada situasi yang menguji kesabaran kita beratur
panjang, bersesak-sesak. Kalau terlambat, hilang arah dan
mungkin juga berdepan dengan sikap orang lain yang tidak

seperti yang kita harapkan. Di sinilah akhlak kita diuji.

Sabarkah kita bila diuji? Mampukah kita mengalah
walaupun kita rasa kita betul? Bolehkah kita senyum
walaupun penat? Bolehkah kita memaafkan walaupun hati
terasa? Ingat, Tanah Suci bukan tempat untuk kita

menang, tetapi tempat untuk kita tunduk.



20.

21.

Bukan tempat untuk kita tunjuk siapa kita tetapi tempat
untuk kita jadi hamba yang sebenar-benarnya. Kerana
kadang-kadang, nilai haji seseorang itu bukan diukur pada
berapa banyak ibadah yang dilakukan tetapi pada
bagaimana dia menjaga akhlaknya sepanjang berada di

Sana.

Kalau kita benar-benar pegang tiga perkara ini (ilmu, niat
dan akhlak), percayalah dan InsyaAllah, perjalanan haji kita
bukan sekadar sah tetapi menjadi ibadah yang memberi

kesan kepada hati dan kehidupan kita selepas ini.

Hadirin sekalian,

22.

23.

Saya juga dimaklumkan oleh Ustaz Asri, sebentar lagi kita
akan menyaksikan pelancaran Program Qurban Peduli
Ummah Edisi ke-17 dan Pakej Umrah BUKM. Pertama
sekali, saya ingin merakamkan setinggi-tinggi penghargaan
dan tahniah kepada pihak BUKM atas inisiatif yang sangat

bermakna ini.

Program qurban ini bukan hanya tentang penyembelihan
tetapi tentang pengorbanan, keikhlasan dan perkongsian
rezeki kepada mereka yang memerlukan, bukan sahaja di
Malaysia malah merentasi sempadan negara. Satu usaha
yang menyentuh dua dimensi besar, iaitu ibadah dan

kemanusiaan.



24.

25.

Manakala pakej umrah yang saya kira pertama kali
diperkenalkan akan membuka peluang kepada warga
MARA untuk menjadi tetamu Allah dengan pakej yang lebih
tersusun, lebih mampu milik dan lebih diyakini. Inilah bukti
bahawa BUKM bukan sahaja menjaga kebajikan warga
tetapi turut memimpin usaha membawa masyarakat lebih
dekat kepada Allah SWT.

Saya yakin dan percaya program seperti ini wajar disokong
sepenuhnya oleh selurun warga MARA. Bukan sekadar
sebagai peserta tetapi sebagai penyokong kepada gerakan

kebajikan dan ibadah yang berterusan.

Hadirin yang dikasihi,

26.

27.

Saya berdoa agar semua bakal jemaah haji MARA pada
tahun ini dipermudahkan perjalanan, diberikan kesihatan
yang baik, dilindungi sepanjang berada di Tanah Suci dan
yang paling penting, dikurniakan Haji yang Mabrur. Haji
yang bukan hanya sah tetapi haji yang mengubah hidup.

Akhir kata, saya sekali lagi merakamkan penghargaan
kepada semua pihak khususnya Badan Ugama dan
Kebajikan MARA (BUKM) yang telah menjayakan program
ini. Sesungguhnya ini adalah satu usaha yang sangat besar
nilainya di sisi Allah SWT.



28. Dengan lafaz BISMILLAHIRRAHMANIRRAHIM, saya
dengan ini merasmikan Majlis Penutupan Kursus Haji
Dan Meraikan Bakal Haji MARA 2026.

Sekian,

Wassalamualaikum Warahmatullahi Wabarakatuh.



